
1. zuzenketa

Unión del Pueblo Navarro

parlamentu-taldeak aurkeztua

Osoko zuzenketa, proiektua Gobernuari itzultzeko eskatzen duena.

Zioak: Nafarroako Gobernuak parlamentu-izapidetzerako igorri duen aurrekontua, 2017. urtean indarra hartuko lukeena, aurreko urtekoaren jarraipen hutsa da. Nafarroako herritarrak joan den urtean onetsitako presio fiskal handiagoaren ondorioak pairatzen ari dira. Gogoratu beharra dago 19.000 eurotik gorako diru-sarrerak dituzten zergadun guztiei zergak igo zaizkiela eta, bereziki, beren ardurapean seme-alabak dituzten zergadunei, eta horiek guztiek erreforma fiskalaren ondorioak pairatuko dituztela 2017ko errentaren aitorpena egiten dutenean.

Zergen igoera orokor horren ondorioa ez da izan herritarrei ematen zaizkien zerbitzuak hobetzea, zeren eta Osasunaren arloan ez baita hobekuntzarik izan itxaron-zerrendetan eta zerrenda horiek gora egiten jarraitzen baitute; ez da oinarrizko osasun laguntza sustatu, eta gabeziak daude pediatria-laguntzan. Azken batez, ematen den laguntza ez da lehen ematen zena baino hobea; hau da, aurrekontua handitu da, baina sistemak ez du hobera egin. Hezkuntzan ere ez da hobekuntzarik izan; aitzitik, kontu-sailetan izandako igoera erabiltzen ari da ez hezkuntzaren kalitatea hobetzeko, baizik eta ikuspuntu identitarioa duen hezkuntza-politika bat egiteko, ahal den guztian zigortuz ingelesezko irakaskuntza eta mesede eginez euskarazko irakaskuntzari. Halaber, arazoak izan dira LEParekin, itunpeko irakaskuntzako irakasleekin, aniztasunaren arretarekin eta abarrekin.

Zergek gora egin izanak ez du balio izan enplegua sortzeko, ezta gure erkidegoa Espainiako gainerako erkidegoak baino azkarrago hazteko ere, lehen egiten zuen bezala. 2017an, Nafarroaren aurreikuspen ekonomikoak ez dira Espainiako erkidegoetakoak baino hobeak, eta enplegua sortzeko aurreikuspena Espainiako gainerakoaren azpitik dago.

Halaber, zerga-igoerak ez du balio izan Nafarroako Administrazio Publikoen zerbitzuko langileei aparteko soldata itzultzeko, eta, hartara, Espainiako gainerako langileak baino egoera okerragoan daude. Sekula gertatu gabeko egoera da hori.

Aurrekontu hau ona dela sinestarazteko erabiltzen ari den argudioetako bat da esatea gizarte politikaren arloko kontu-sailek gora egin dutela. Horri dagokionez, esan beharra dago errenta bermatuari buruzko kontu-sailak gora egin duela, gastua oker kalkulatuta, baina ez dela gauza bera gertatu departamentu horretan dauden gainerako kontu-sail garrantzitsu batzuekin: desgaitasunari arreta ematea, mendetasuna, haurrak, familia eta abar. Azken batez, departamentuak subsidioan jarri du ahalegin handiena, beste guztia abandonatuta.

Gai horiek, inbertsio publikoa falta izateak (horrek ere enplegua sortzen baitu) eta Nafarroan lanean dauden pertsonak urte bukaeran orain baino gehiago izateko helburua duen neurri argirik ez egoteak parlamentu-talde hau eraman dute 2017rako Aurrekontu Orokorrei buruzko Lege proiektuari osoko zuzenketa bat aurkeztera.

Hori guztia dela eta, osoko zuzenketa hau aurkeztu dugu, eta aurrekontuak Gobernuari itzultzeko eskatzen dugu.

2 zuzenketa

NAFARROAKO ALDERDI POPULARREKO

foru parlamentarien elkarteak aurkeztua

Osoko zuzenketa, proiektua Gobernuari itzultzeko eskatzen duena.

Zioak: Kontabilitate-printzipio oinarrizkoena zuhurtziarena da; alabaina, printzipio hori inolaz ere betetzen ez duen aurrekontua aurkeztu du Nafarroako Gobernuak. Aurrekontu zuhurtziagabea da, arduragabea eta errealitateari egokitzen ez zaiona.

Lehenbizi, irrealak diren diru-sarrera batzuetatik abiatzen da, zeren eta 2016an bertan ere ez baitira betetzen ari aurreikuspenak, eta, itxura guztien arabera, aurreikustekoa da erreforma fiskalak 2017an ere ez edukitzea aurrekontuetan jasotako ondorioak. Horrenbestez, arduragabekeria bat da lortzen zailak diren diru-sarrera horietan oinarrituta gehieneko gastua handitu nahi izatea.

Gainera, aurrekontuak kaltea eta konparaziozko bidegabekeria onartezina dakartza Nafarroako zergadunentzat eta Nafarroako enpresentzat, zeren eta beste erkidegoetan batzuetan baino zerga-tasa handiagoak baitituzte.

Gastuen atalean, funtsezkoak diren kontu-sail batzuetan behar baino aurrekontu txikiagoa ezarri da. Lehenbizi, Estatuaren ekarpenari dagokiona aipatu behar dugu, Estatuaren eta Nafarroaren arteko Hitzarmena arautzen duen legea urratzen baita; izan ere, honako hau dio legeak: “behin-behineko ekarpen likidoari dagokion diru-sarrera egin behar deneko epeetako bat betetzen denean ekarpen hori finkatu gabe badago, diru-sarrera eginen da finkatu zen azkeneko behin-behineko ekarpen likidoaren arabera”. Hori ez zen bete ezta 2016ko aurrekontuetan ere, eta Nafarroako Ogasunak berak aitortzen du orduan finkatutako zenbatekoa ez dela zuzena; bada, 2017ko aurrekontuetan finkatutakoa ere ez da zuzena. Ezin dira aurrekontuak koadratu Estatuarentzako ekarpen ekonomikorako zenbateko bat ezarriz, oraindik ere horri buruzko akordio batera iritsi ez bada.

Aurrekontuan behar baino diru gutxiago duen beste kontu-sail bat errenta bermatuari buruzkoa da. Izan ere, horrek eraginen du, 2016an gertatu zen bezala, gastuei aurre egin ahal izateko kontu-sailak urtearen erdian blokeatu behar izatea eta garrantzitsuak diren beste kontu-sail batzuetan murrizketak egin behar izatea.

Gastu-gehikuntzak dauzkaten departamentuetan, besteak beste Garapen Ekonomikorako Departamentuan, harrigarri gertatzen da 2016. urtean exekutatu ez izana aurrekontuaren % 50 ere, eta aldi berean sinestarazi nahi izatea 2017an gastua handitu eginen dela.

Aurrekontuan ez dira jasota ageri ezta 2016an ordaindu beharrekoak ziren bi zenbateko ere, eta ez da aurreikusten haiek 2017an ere ordaintzea: bata funtzionarioentzako aparteko soldatari lotutakoa da, eta bestea sare itunduko irakasleentzako % 1eko igoerari buruzkoa, zeina sare publikoko irakasleei jada aplikatu egin baitzitzaien. Nafarroako Gobernuak funtzionarioak eta sare itunduko irakasleak gutxiestea haien lana laidotzea da.

Ez da horrelako gutxiespenik ikusten, ordea, euskara sustatzera bideratutako kontu-sailen igoeran; izan ere, milioi bat euro egin dute gora.

Laburbilduz, diru-sarrera irrealak eta egiterik izanen ez duten gastuak jaso dira aurrekontuan, eta horregatik aurkeztu dugu osoko zuzenketa hau, eta horregatik eskatu dugu aurrekontuak Nafarroako Gobernuari itzul dakizkion, berriz egin ditzan.

